
 � 居士集卷五

古詩二十四首

【贈無為軍李道士二首〈名景仙。慶曆七年〉】

無為道士三尺琴，中有萬古無窮音。音如石上瀉流水，瀉之不竭由源深。彈雖在指聲在

意，聽不以耳而以心。心意既得形骸忘，不覺天地白日愁雲陰。

李師琴紋如臥蛇，一彈使我三谘嗟。五音商羽主肅殺，颯颯坐上風吹沙，忽然黃鍾回暖

律，當冬草木皆萌芽。郡齋日午公事退，荒涼樹石相交加。李師一彈鳳凰聲，空山百鳥

停嘔啞。我怪李師年七十，面目明秀光如霞。問胡以然笑語我，慎勿辛苦求丹砂。惟當

養其根，自然燁其華。又云理身如理琴，正聲不可干以邪。我聽其言未云足，野鶴何事

還思家。抱琴揖我出門去，獵獵歸袖風中斜。

【拜赦〈慶曆七年〉】

拜赦古州南，山火明烈烈。州人共喧喧，兩丱扶白髮。丁寧天語深，曠蕩皇恩闊。乃知

天地施，幽遠無間別。欣欣草木意，喜氣消殘雪。

【彈琴效賈島體】

古人不可見，古人琴可彈。彈為古曲聲，如與古人言。琴聲雖可聽，琴意誰能論。橫琴

置床頭，當午曝背眠。夢見一丈夫，嚴嚴古衣冠。登床取之坐，調作南風弦。一奏風雨

來，再鼓變雲煙。鳥獸盡嚶鳴，草木亦滋蕃。乃知太古時，未遠可追還。方彼夢中樂，

心知口難傳。既覺失其人，起坐涕泛瀾。

【酬學詩僧惟晤】

詩三百五篇，作者非一人。羈臣與棄妾，桑濮乃淫奔。其言苟可取，龐雜不全純。子雖

為佛徒，未易廢其言。其言在合理，但懼學不臻。子佛與吾儒，異轍難同輪。子何獨吾

慕，自忘夷其身。苟能知所歸，固有路自新。誘進或可至，拒之誠不仁。維詩於文章，

太山一浮塵。又如古衣裳，組織爛成文。拾其裁翦餘，未識袞服尊。嗟子學雖勞，徒自

苦骸筋。勤勤袖卷軸，一歲三及門。惟求一言榮，歸以耀其倫。與夫榮其膚，不若啟其

源。韓子亦嘗謂，收斂加冠巾。

【別後奉寄聖俞二十五兄〈慶曆七年〉】

長河秋雨多，夜插寒潮入。歲暮孤舟遲，客心飛鳥急。君老忘卑窮，文字或綴緝。餘生

苦難厄，世險蹈已習。離合二十年，乖暌多聚集。常時飲酒別，今別輒飲泣。君曰吾老

矣，不覺兩袖濕。我年雖少君，白髮已揖揖。憶初京北門，送我馬暫立。自茲遭檻阱，

一落誰引汲。顛危偶脫死，藏竄甘自縶。但令身尚在，果得手重執。聞來喜迎前，貌改

驚乍揖。別離才幾時，舊學廢百十。殘章與斷稿，草草各收拾。空窗語青鐙，夜雨聽霵

々。明朝解舟南，歸翼縱莫戢。還期明月飲，幸此中秋及。酒酣弄篇章，四坐困供給。

歡言正喧嘩，別意忽於邑。日暮北亭上，濁醪聊共挹。輕橈動翩翩，晚水明熠熠。行心

去雖迫，訣語出猶澀。歸來錄君詩，卷軸多��々。誰云已老矣，意氣何嶪岌！惜哉方壯

時，千里足常馽。知之莫予深，力不足呼吸。歎籲偶成篇，聊用綴君什。

【紫石屏歌〈慶曆七年〉】

月從海底來，行上天東南。正當天中時，下照千丈潭。潭心無風月不動，倒影射入紫石

岩。月光水潔石瑩淨，感此陰魄來中潛。自從月入此石中，天有兩曜分為三。清光萬古

不磨滅，天地至寶難藏緘。天公呼雷公，夜持巨斧隳嶄岩，隳此一片落千仞，皎然寒鏡

在玉奩。蝦蟆白兔走天上，空留桂影猶杉杉。景山得之惜不得，贈我意與千金兼。自雲

每到月滿時，石在暗室光出簷。大哉天地間，萬怪難悉談。嗟予不度量，每事思窮探。

欲將兩耳目所及，而與造化爭毫纖。煌煌三辰行，日月尤尊嚴。若令下與物為比，〈去

聲。〉擾擾萬類將誰瞻？不然此石竟何物，有口欲說嗟如鉗。吾奇蘇子胸，羅列萬象中

包含。不惟胸寬膽亦大，屢出言語驚愚凡。自吾得此石，未見蘇子心懷慚。不經老匠先

指決，有手誰敢施鐫镵。呼工畫石持寄似，幸子留意其無謙。

【聚星堂前紫薇花〈皇祐二年〉】

亭亭紫薇花，向我如有意。高煙晚溟濛，清露晨點綴。豈無陽春月，所得時節異。靜女

不爭寵，幽姿如自喜。將期誰顧眄，獨伴我憔悴。而我不強飲，繁英行亦墜。相看兩寂

寞，孤詠聊自慰。

【獲麟贈姚辟先輩〈皇祐元年〉】

世己無孔子，獲麟意誰知？我嘗為之說，聞者未免非。而子獨曰然，有如塤應篪。惟麟

不為瑞，其意乃可推。《春秋》二百年，文約義甚夷。一從聖人沒，學者自為師。崢嶸

眾家說，平地生嶮巇。相沿益迂怪，各鬥出新奇。爾來千餘歲，舉世不知迷。焯哉聖人

經，照耀萬世疑。自從蒙眾說，日月遭蔽虧。常患無氣力，掃除浮雲披。還其自然光，

萬物皆見之。子昔已好古，此經手常持。超然出眾見，不為俗牽卑。近又脫賦格，飛黃

擺銜羈。聖門開大道，夷路肆騰嬉。便可剿眾說，旁通塞多歧。正途趨簡易，慎勿事嶇

崎。著述須待老，積勤宜少時。苟思垂後世，大禹尚胼胝。顧我今老矣，兩瞳蝕昏眵。

大書難久視，心在力已衰。因思少自棄，今縱悔何追！戒我以勉子，臨文但吁嘻。

【喜雨〈皇祐二年〉】

大雨雖雱霈，隔轍分晴陰。小雨散浸淫，為潤廣且深。浸淫苟不止，利澤何窮已。無言

雨大小，小雨農尤喜。宿麥已登實，新禾未抽秧。及時一日雨，終歲飽豐穰。夜響流霡

霂，晨暉霽蒼涼。川原淨如洗，草木自生光。童稚喜瓜芋，耕夫望陂塘。誰云田家苦，

此樂殊未央。

【飛蓋橋玩月〈皇祐元年〉】

天形積輕清，水德本虛靜。雲收風波止，始見天水性。澄光與粹容，上下相涵映。乃於

其兩間，皎皎掛寒鏡。餘暉所照耀，萬物皆鮮瑩。矧夫人之靈，豈不醒視聽。而我於此

時，翛然發孤詠。紛昏欣洗滌，俯仰恣涵泳。人心曠而閑，月色高愈迥。惟恐清夜闌，

時時瞻斗柄。

【竹間亭〈皇祐二年〉】

啾啾竹間鳥，日夕相嚶鳴。悠悠水中魚，出入藻與萍。水竹魚鳥家，伊誰作斯亭？翁來

無車馬，非與彈弋並。潛者入深淵，飛者散縱橫。奈何翁屢來，浪使飛走驚。忘爾榮與

利，脫爾冠與纓。還來尋魚鳥，傍此水竹行。鳥語弄蒼翠，魚游玩清澄。而翁乃何為，

獨醉還自醒。三者各自適，要歸亦同情。翁乎知此樂，無厭日來登。

【答呂公著見贈〈皇祐元年〉】

晉人歌蟋蟀，孔子錄於《詩》。因知聖賢心，豈不惜良時。行樂不及早，朱顏忽焉衰。

馳光如騕褭，一去不可追。今也不強飲，後雖悔奚為？三年謫永陽，陷穽不知危。種樹

滿幽谷，疏泉瀉清池。新陽染山木，撩亂發枯枝。無人歌青春，自酹白玉卮。今者荷寬

宥，乞州從爾宜。西湖舊已聞，既見又過之。菡萏間紅綠，鴛鴦浮渺瀰。四時花與竹，

尊俎動可隨。況與賢者同，薰然襲蘭芝。醁醅寒且票，清唱婉而遲。四坐各已醉，臨觴

獨何疑。昔人逢曲車，流涎尚垂頤。況此杯中趣，久得樂無涯。多憂衰病早，心在良可

噫。譬若臥櫪馬，聞鼙尚鳴悲。春膏已動脈，百卉漸葳蕤。丹砂得新方，舊疾庶可治。

尚可執鞭弭，周旋以忘疲。

【送滎陽魏主簿廣】

卓犖東都子，姓名聞十年。窮冬雪塞空，千里至我門。子足未及閾，我衣驚倒顛。僕童

相視疑，寮吏或不然。俯首鵠鶴啄，進趨鳧雁聯。青衫靴兩腳，言色倩以溫。於公門豈

少，乃獨得公歡。受知固不易，知士誠尤難。我思屈童吏，欲辯難以言。觴豆及嘉節，

高堂列群賢，文章看落筆，論議馳後先。破石出至寶，決高瀉長川。光暉相磨晻，浩渺

肆波瀾。寮吏愧我歎，僕童恪生顏。我顧寮吏嘻，士豈以此觀。此聊為戲耳，以驚僕童

昏。士欲見其守，視其居賤貧。欲知其所趨，試以義利干。我始識其面，已窺其肺肝。

禮有來必往，木瓜報琅玕。十年思見之，一日舍我還。何用慰離居，贈子以短篇。

【青松贈林子國華〈慶曆八年〉】

青松生而直，繩墨易為功。良玉有天質，少加磨與礱。子誠懷美材，但未遭良工。養育

既堅好，英華充厥中。於誰以成之，孟韓荀暨雄。

【人日聚星堂燕集探韻得豐字〈皇祐二年〉】

汙池以其下，眾流之所鍾。尺水無長瀾，蛟龍豈其容。顧予誠鄙薄，群俊枉高蹤。得一

不為少，雖多肯辭豐。譬如登圓壇，羅列璧與琮。又若饗鈞天，左右間笙鏞。文章爛照

耀，應和相撞舂。而予處其間，眩晃不知從。退之亦嘗云，青蒿倚長松。新陽發群枯，

生意漸豐茸。暮雪浩方積，醁醅寒更濃。毋言輕此樂，此樂難屢逢！

【橄欖】

五行居四時，維火盛南訛。炎焦陵木氣，橄欖得之多。酸苦不相入，初爭久方和。霜苞

入中州，萬里來江波。幸登君子席，得與眾果羅。中州眾果佳，珠圓玉光差。愧茲微陋

質，以遠不見嗬。餳飴兒女甜，遺味久則那。良藥不甘口，厥功見沉屙。忠言初厭之，

事至悔若何？世已無采詩，詩成為君哦。

【鸚鵡螺】

大哉滄海何茫茫，天地百寶皆中藏。牙須甲角爭光铓，腥風怪雨灑幽荒。珊瑚玲瓏巧綴

裝，珠宮貝闕爛煌煌。泥居殼屋細莫詳，紅螺行沙夜生光。負材自累遭刳腸，匹夫懷璧

古所傷。濃沙剝蝕隱文章，磨以玉粉緣金黃。清尊旨酒列華堂，隴鳥回頭思故鄉。美人

清歌蛾眉揚，一釂凜冽回春陽。物雖微遠用則彰，一螺千金價誰量，豈若泥下追含漿。

【食糟民】

田家種糯官釀酒，榷利秋毫升與斗。酒沽得錢糟棄物，大屋經年堆欲朽。酒醅瀺如沸湯，

東風來吹酒甕香。累累罌與瓶，惟恐不得嚐。官沽味醲村酒薄，日飲官酒誠可樂。不見

田中種糯人，釜無糜粥度冬春。還來就官買糟食，官吏散糟以為德。嗟彼官吏者，其職

稱長民。衣食不蠶耕，所學義與仁。仁當養人義適宜，言可聞達力可施。上不能寬國之

利，下不能飽爾之饑。我飲酒，爾食糟，爾雖不我責，我責何由逃！

【送焦千之秀才〈皇祐元年〉】

焦生獨立士，勢利不可恐。誰言一身窮，自待九鼎重。有能揭之行，可謂仁者勇。呂侯

相家子，德義勝華寵。焦生得其隨，道合若膠鞏。始生及吾門，徐子喜驚踴。曰此難致

寶，一失何由踵。自吾得二生，粲粲獲雙珙。奈何奪其一，使我意紛。吾嘗愛生材，抽

擢方鬱蓊〈音委勇反〉。猶須老霜雪，然後見森聳。況從主人賢，高行可傾竦。讀書趨

簡要，言說去雜冗。新文時我寄，庶可蠲煩壅。

【伏日贈徐焦二生〈皇祐元年〉】

徐生純明白玉璞，焦子皎潔寒泉水。清光瑩爾互輝映，當暑自可消炎蒸。平湖綠波漲渺

渺，高榭古木陰層層。嗟哉我豈不樂此，心雖欲往身未能。俸優食飽力不用，官閑日永

睡莫興。不思高飛慕鴻鵠，反此愁臥償蚊蠅。三年永陽子所見，山林自放樂可勝。清泉

白石對斟酌，岩花野鳥為交朋。崎嶇澗穀窮上下，追逐猿狖爭超騰。酒美賓佳足自負，

飲酣氣橫猶驕矜。奈何乖離才幾日，蒼顏非舊白髮增。強歡徒勞歌且舞，勉飲寧及合與

升。行揩眼眵旋看物，坐見樓閣先愁登。頭輕目明腳力健，羨子志氣將飄淩。隻今心意

已如此，終竟事業知何稱。少壯及時宜努力，老大無堪還可憎。

【寄生槐〈皇祐二年〉】

檜惟淩雲材，槐實凡木賤。奈何柔脆質，累此孤高幹。龍鱗老蒼蒼，鼠耳光粲粲。因緣

初莫原，感吒徒自歎。偷生由附托，得勢爭蔥蒨。方其榮盛時，曾莫見真贗。欲知窮悴

節，宜試以霜霰。萌芽起微蘖，辨別乖先見。翦除初非難，長養遂成患。雖然根性殊，

常恐枝葉亂。惟應植者深，幸不習而變。含容固有害，剿絕須明斷。惟當審斤斧，去惡

無傷善。

【韓公閱古堂〈皇祐元年〉】

兵閑四十年，士不識金革。水旱數千里，民流誰墾辟。公初來視之，嘻此乃予責。將法

多益辦，萬千由十百。整齊談笑間，進退有寸尺。曰此易為耳，在吾繩與墨。天成而地

出，古所重民食。貯儲非一朝，人命在旦夕。惟茲將奈何，敢不竭吾力！木牛尚可運，

玉罄猶走糴。因難乃見才，不止將有得。公言初未信，終歲考成績。驕惰識恩威，謳吟

起羸瘠。貔貅著行伍，倉廩飽堆積。文章娛閑暇，傳記尋往昔。英英文與武，粲粲圖四

壁。酒令列諸將，談鋒摧辯客。周旋顧視間，是不為無益。循吏一州守，將軍萬夫敵。

於公豈止然，事業本夔稷。富壽及黎庶，威名懾夷狄。當歸廟堂上，有位久虛席。大匠

不揮斧，眾工隨指畫。從容任群材，文武各以職。

【永州萬石亭〈寄知永州王顧。皇祐元年〉】

天於生子厚，稟予獨艱哉。超淩驟拔擢，過盛輒傷摧。苦其危慮心，常使鳴聲哀。投以

空曠地，縱橫放天才。山窮與水險，下上極沿洄。故其於文章，出語多崔嵬。人跡所罕

到，遺蹤久荒頹。王君好奇工，後二百年來。翦雉發幽薈，搜尋得瓊瑰。感物不自貴，

因人乃為材。惟知古可慕，豈免今所咍。我亦奇子厚，開編每徘徊。作詩示同好，為我

銘山隈。

